
THENGÜH
Mütli cheeibü shensinge pendou to kongnyubou kho nyusem ngüh 
yem (Mother Tongue). Jembü nyusem ngühyem angebü müt khoji 
mütlieibü buleng a ayoda hoba langkei sünga himao thenyek yeman 
kilabü. Nyusem ngüh dola hoba wela angebü thükto laula ongkei 
athükbü müt juong kia. Khoei nashou che la jembü ngühyem laula, 
dola hoba wela ngela shanga chüma hoba leweshanga lenenlabü kho 
aeibou kongnyu kümthen ki. 

Nagaland Governmen'ei ‘Three Language Policy’ kho thüksimin 
hapbo leweshanga jungeijung haula janthetan kia. Kho nyekchüha, 
2018 po kaji Government si Private school pendoua lulu ngühyema 
Class 1 ka khangan Class VIII sühko Nagaland Heritage Studies 
(NHS) dogo haanbü takshat le jungeilabü. Haanbü le kho tou jungeiko 
kibü mother tongue takshat le kho chühetko, jakshaiko hoba kümetko 
SCERT, Nagaland danko luongtida. Kho dobü hoba sepeibü kümthen 
kho Language Officer shuongei ikjai lekei. Naga mütli ngühyem 
pendou shanga NHS a kibü tügü lensan pendou jettei ong kilabü. Kho 
tügü lulu ngühyema takshat le luongtibü kho Alternative English jeiko 
jungeilabü, tetlabü Alternative English kho akilabü.

SCERT kho Academic Authority of  Nagaland ki hoba kho departmen'ei 
shean lenbü tügü ho haanbü takshat le luongtida. Chang Literature 
Board ei (CLB)ikjai leko ho le wean chüha hoba shedbü lapenbü hoba 
kongnyu jakshailabü kibü pendou maibouthamei kümetan luongtida. 
Ho le kabü lensan pendou nashousi shuongei shokenko lennyu lenbou 
shuongei lenenlabü dogo maanglem kia. Ho younaka nashousiei 
mubü hapssinge hapbü to yoko langkeia thüksimin yaangbü pailetla  
chüheilabü. Jembü ngühyem angelonga jembü shensinge maotida. 
Khoei nashousi wekoei jembü ngühyem to sanoujan hoba maangdak 
kiko ho le jungeila shanga thungeida.

(Rev. Dr. Wongto Chingmak)
Chairman 

Chang Literature Board

DITLETLABÜ NYEKCHÜH 
Nashousi shuongei:-
1.   Chipüp ho shangashatko hoba amashikko weanlabü.
2. 	 Haanbü ngüh, ngühtet, hoba ngühlin ho chipüp ka ditletlabü hoba khübü kho 

joyulauyujinei  jungeilabü.
3.  Ho chipüp shanga likobü jenanouna hoba lennyu lenbou shoungla lenla thüklabü.
4.  Ho chipepeibü kongnyubou ngühchung ditletlabü.
5.  Ho chipüp shanga phebü jongaila thüklabü.
6.  Langkei sünga olin hoba maangmau ham kühshuokko kilabü. Khoei  ai ong 

haüthüksikei sungletenla hoba natenla ngelabü.

LANGKEI  HAUTANG LEDA

Olinyubü hoba ekyunyiyubü athakko kida,
Hobaje yeithuyeinak tügü nyeksi luongda.

Tou sen nyida hoba maanghaiko kida,
Hakde ong maangmau onet louda.

Lausikei langkei hautang leda…

Senei ponpen sanouko kibü müt at,
Sen apyuda hoba osa to saten apda.

Liko kimang sühnyu haoen shanga olinkuda,
Hobaje haoen to sanouei bangda.

Lausikei langkei hautang leda…

Ladang ong no phaito jangan ngaitilaje,
Tüthak hobaje athükaminla tüthükti.

Langkei tuisho ong, saa angko kiashi,
Haujemashi hobaje joubü Mühghaüei küpjembulabü.

Hobaje ho langkei hautang leda…

NGÜHTET  
1.   Ekyunyiyubü	 : Ngühangdeiang danko olinbü haptibü
2.   Yeithuyeinak	 : Chasilang amaibü, yeilang
3.   Hakde	  : Mangde ong, phühde
4.   Sühnyu	  : Maangsühko dambü
5.   Saa angko	  : Langkei olinko hoba thüksimin a kibü

S. Kumchumong

THAILEI

A.	 Chipüp ho ngühluong tükde angko maisho wela shanga. 
Chipüp kho nashousi pendouei leko wetiashi. Kho phaia mütpem weko la 
wetiashi.

B.	 Phebü jongaiashi:
1.	 Olinyuko hoba ekyunyiyuko kijinei ai haüthükda?
2.	 Olinbü, nyiyubü hoba maanghaiko kibü kho ponpen shanga aying. Hoeibü 

tetlabü ai?
3.	 “Sen apyuda hoba osa to saten apda”. Ho ngühlineibü tetlabü tuisho lenashi.
4.	 Chipüpbouei thonla ai thungeijangeibü ngüh lenkei?	
5.	 Ho chipüp “Langkei Hautang Leda’ eibü kongnyubou ngühchung ai?

C.	 Tükde jongaibü a seiashi:
1.	 Nyeksi loungbü kho  __________ tügü.

a)  shumang	 b)  langmak	 c)  yeithuyeinak

2.	 Nyiko hoba olinko kijinei mangde ong _________ louda.
a)  ngühlang	 b)  maangmau	 c)  nyeksi

3.	 Sen apyuan osa to saten apda tetlabü
a)  Lubü kaonyek lambo satbü
b)  Liko kimang asühbü ka satda
c)  Cheshou shanga satda

4.	 Senla athükamin haüthüksi
a)  Welauko ong kilabü
b)  Haujemngailabü
c)  Maan aplabü

5.	 Sen hakso a kiasikei, khonsak onet a kiasikei
a)  Aikei damboleko tüki
b)  Saa angko kiashi
c)  Langkei hautang leda

D.	 Müt ngao pang setashi hoba kuan kibü ngühnyek shanga 
lenyulauyuashi. Kaneibü saaneibü dambülebü dosheian class thedang 
a wean lenashi:
a.	 Maangmau onet shuong lai haüthükda hoba khübü kho thükenlabü 

hangsilam sem lenashi.
b.	 Nyi mü la sanou janyulabü hangsilam sem lenashi.

E.	 No le wekhümen, no ai yeimang sühda?
	 Kaibü mangsang sühanla shanga nyi ai ong kümjan, kho lenko younak 

küman kibü khünei doashi. Tetlabü che doan lenakei.

Nyusiboueibü

songlen titlabü

JAISINA MÜT NYI

DITLETLABÜ NYEKCHÜH 
Nashousi shuongei:-
1.  Drama kho lai atda, lenda ayingsi kümda kheibü hangsilam ngelabü.
2.  Kho atlabü ayingsi kümen lenlabü kümthen theneithenko ngelabü.
3.  Kümen lenbü kaoen, ngüh lenyulauyubü, phebü hoba jongaibü hangsilam 

shuoklabü.
4.  Ngühlin hoba ngühtet haanbü ditletlabü. 
5.  Drama danko lenbü nyekchüh/ngühchung  ditenlabü. 
6.  Joyulauyulabü ngühlin kümenla hoba doanla thüklabü.
7.  Müt nyi kanglanga sangkuphelam lai kida, kho phatko ngühlin kümenlabü.

2

Kümen lenbü kaoen	 : Kishang chüm chenei.

Phejan lebü mütshuong	 : Bou, Jayangshou müt nyi, Nyu (Saoeibü thenyek 
				      alenda lausikei ngüh ong titda).

KÜMEN LENBÜ - 1 
Chüm phaine hoba ukchüm thedanga
Loyemei ( jaishoubou) ukshuong 
la uknyak oknyinko kia. Haoei 
ukhong a nyak jinkuda.
Sipongei (nashoubou) on a 
ukshed yik hoba thongou shem 
künan lotda.

Loyem	 : Sipong, no tou ong 
	   lungda lo? Abouei no 
	   aeibou haiyeida.
Sipong	 : Ngo sek to ukshed yik 
	   hoba thongou shem
	   lamla koukei. Uknyak
	   thungjinei senei ek yoa 

	   kheiyoan thungla shanga. Ek kongkong okko lausi tatngiet ekeibü 	
  namted juong anga.

Bou lotda….

Bou	 : Hai! Sipong, no ngiet chila to angjinei ngeibü mobile phone leiluakei, 
	   kho kümetkula jungan angkushi.
Sipong	 : Kho ai kümbü ka leilutikei. Nyi attikei sai?
Bou	 : Haü! Ngei attibü ka battery longkei. Loyemei haan jingaikei lausikei 
	   kümsilei akümda.
Loyem	 : Ngei dambü kho lepdela leilua. Haanbü che ong chekngaiashi.
Sipong	 : Lao! ngei che chühko.
Bou	 : Ha, che chühshima.

Sipongei phone kho sungan ipbei hoba battery kho maisho haan jingaikei.	
Phone a ngesakbü loukei.

Sipong	 : Ajaiei battery kho khüpeinyu jinakei nai. Touje maia.
Bou	 : Ah! Thumai, touje haanbü chekla nam üplabü.

KÜMEN LENBÜ – 2
Chümmaanga

Bou	 : Sipong, seneibü uk yaangbü pennyi kho yakla ngei lenyuakei. 
	   Khoei lakaje  ongkei ukshou chekla hapasaoje nyi lamenchühshi 
	   nou?
Sipong	 : Ngei lamenchühkoma.

Sipong satda.
Loyem lotda.

Loyem	 : Abou, ngo jaishoubou yingkei lausikei ajanjan pendou nyi Sipong 
	   la ong nongkuda.  Aiche kümsilei longsi Sipong, Sipong…dogo ong 
	   lauda. Hoje ajan.
Bou	 : Ah… nyi khei damalonga, nokei ukshou lamla hauashi hoba küla 
	   lenngaishi.

KÜMEN LENBÜ 3
Ukchüm thedanga

Bou	 : Sipong, Loyem…. Kasi longaikeilou?

Hamei lubü popchüm ka, ‘longaiakei’ dogo jongaian, bou jungto louda.

Bou	 : Loyem, lai? Ukshou 
	   chekla haplou?
Loyem	 : Aika ….uk yakbü 
	   shuongei ukshou 
	   anthük aeian 
	   yaklabü kia.
Bou	 : Ukshou kho chalou 
	   lading onkei hoba 
	   namted lading hida?
Loyem	 : Khübü shangaje ngei 
	   aphe. Ngeije ukshou 
	   yakla kilou dogo ong 
	   phekei.
Bou	 : Sipong, nyi ngekeilou. Haoenei ukshou shanga namted lading 
	   hida?
Sipong	 : Ngei ngeakei, Abou. Ukshou kho lit nyi ona hoba senei ho lit a sunga 
	   longa nam shong sem (`. 3000) pangei kulep lauda. Loulabü litaje 
	   namted shong semtongaosem (`. 3300) lelabü aieilausi haoei 
	   uknyak a apbü shanga yoan lelep lauda.
Bou	 : Khei shangashatko lenbü shanga thumai. Loyem, nyi titlou? Ngei 
	   Sipong la aila kümsilei nongkuda kho touje nyi ditanen kilep lo?
Loyem	 : Haü ….. Abou. Ngei ditana.
Nyu	 : Khou…. khou …. shiii ! Ho aoeibü nyakphau yingkei? Aila aküpbo 
	   phokei. Keiei shaukuda khülüh!
 Loyemei haoeibü khüngja to ipngaiko laukei,“Ah!...kho ngeibü phau nai. 
Abouei ngabü ka ngei kheiong apyan satkei! ”. (Hao laangjung chümmaang 
to atda)

Nyu	 : Nyikei Sipongei tügü nyakshon a küpan phola athükda lo?

NGÜHTET 
1.  Jayangshou : Bousu shou
2.  Ukhong         : Ukla nyak okbü phau
3.  Chila             : Sangyaang
4.  Ek                  : Shaubueibü sho
5.  Khüpeinyu    : Tükde ayingko shedtian ayingsi mashikan kümbüleibü

THAILEI
A.	 Phebü jongaiashi:

1.  	Ho kümen lenbü drama hanei phejan lebü mütshuong ao ong ki?
2.  	Ho drama ho ai kaoen a ong kümen lenda?
3.  	Hanei lenbü chümdang kho ai kümboleiko kibü chümdang yingkei?
4.  	 Jayangshou müt nyi hameibü thechüh/songsido thenan lenashi.
5.  	Bouei aila nashoubou la ong kümsilei nongkukei. Nyi ditenbü tügü lenashi.
6.  	 Loyem khauangko haobou to ai laukei?
7.  	 Loyem khauangko phebü ditentila shanga bouei ai kümsilei danko Loyem 

la shuoktikei?
8.  	Ho drama lenbü ka nyi ai ditletkei?

B.	 Sipong si ukshou yakbou haosi lai joyulauyoan kila damanchühan 
doashi:

C.	 Damashi hoba jongaiashi:
a)	 Ho kümen lenbü lensan webü ka, senei müt at la kümsilei nongkumang 

sühsi ai thechüh ayingsi songsido chühan nongkuda?
b)	 Loyem kho kaibü thangbou yingkei tügüje, nyi haola ai thungeijangeibü 

ngüh lenla?

D.	 Kaibü sulang shuti a, no samkeisamuk phoshang, shiksile/ kesiaong 
kebü bamang (farm) to haubü/ koubü shanga lenko kaibü jenanouna 
to le che doashi. Bamang a nyi shiksile/ kesiaong kebü hoba aunak, uk 
la oknyinbü/ thounoubü shanga ngetiko doashi. Athakko, haujembo 
kümsilei kümbüeibü gu kibü shangakei doshi. 
Bamang  chenei habü noksa jinan kümashi:
•	 Aunak 3
•	 Uk 1
•	 Bamang a kebü shiksile phang 2
•	 Buhekdeihek  hekan bulong che
•	 Ngauthüng che

E. 	 Phanga ballon 5 kia. Loushangen kibü ballon pennyi khoei kaibü 
thechüh maibü 2 lenda. Tuishangbü ballon sem kho kaibü thechüh 
3 kümetlabü kibü lenda. Kaibü thechüh maibü hoba kümetla kibü 
thechüh ballon maang a doashi. 
 
Tetlabüei, ho tügübü thechüh yingla thükkei – 
“Ngo hauluda”; “Ngei ladangkei amlangbü ngüh alauda”

Sipongei laubü/phebü

1.
2.
3.
4.
5.

Ukshou yakbouei laubü/jongaibü

1.
2.
3.
4.
5.

SANGKHONG SONGDAK THU – 1

DITLETLABÜ NYEKCHÜH 
Nashousi shuongei:-
1. 	Lensan ho shangashatko hoba ditenko weanlabü.
2. 	Angeko kibü ngühtet hoba ngühlang ho lensan webü ka ngeanlabü.
3. 	Haanbü ngühpem ngelabü.
4. 	Likobü jenanouna hoba lennyu lenbou shuong yoa ho lensan shanga lenyulauyula 

thüklabü. 
5. 	Naga pisibou jih a songdak hau hoba song jungeiko loubü ngelabü.
6. 	Tatngietbü sangkhong songdak lai hauko ki hoba Village Council eibü hau hoba  

kümthenleithen  ai ong ki kheibü ngelabü.
7. 	Sangkhong songdak a maangtak kulabü hoba khoeibü kümthen a thuiyulangyuko 

kilabü.

3

Shaangüt  Naga pisibou shuongei 
sang sangbü jih ka khangen 
sangkhong songdak hau jungeiko 
loubü phanenda. Sangkhong 
songdak danko sangbü shuongeibü 
langkei  thüpetkei  hoba püetkei. 
Naga songdak haang phanenchüha 
longa maangpanglabü che aieilausi 
lubü kaodakbü aokei mo ühaüyujinei 
thama, Greekbü songdak to phatko 
sangkhong a song dakko kikei. 
Sang pendou ao phangakei akitei 
lausikei jembü sangkhongeibü 
ngühkhümdeikhüm phanga ong 
kikei. Wapyulabü yingsikei ayingsi 
sangmai kümlabü yingsikei sangei 
ong janthet lekei. Aosangeikei lubü 

sangbüeibü ngühkhüm alulim ayingsi 
yik üat aieilausi sangkhong weko, 
sangshou yingasikei sangyaang 
yingasikei, loloeibü songdak hau 
jungeiko kikei.

SANGKHONG SONGDAK HAU 
JANYINBÜ
Sangkhong songdak hau kho den 
dena jungeida – sangbü pendou 
thangjamen songdakbou shuong 
pienbü, thensilenei song dakbü 
ayingsi boushou songdak dogo 
janyinbü kia. Shaangboubüa, sangbü 
pendouei maangangbü ayingsi 
thangjamen songdak setshang 
pienbü laubü tetlabü kho sangkhong 

chenei sangbü shuongei chingbü 
jaishou hoba songedongebü 
mütshuong at songdakla shanga 
pienda. Khei pienbü songdak kho 
Angami, Chakhesang, Pochury, 
Rengma hoba Zeliang phang 
shuongei jungeida. Nyiboubüa, 
Naga phang atei sangmang ayingsi 
chungsiphang aedang ka sangkhong 
songdak setshang to  pienan 
hautida. Pienan hautibü sangdakbou 
shuong yoka setshangbou pienda 
hoba haoenei sangkhong songdak 
kho haoen la takletkubü posilit 
sünga songdakda. Kho tügübü 
songdak kho Naga phang yoka  Ao, 
Chang, Khiamniungan, Lotha, Phom, 
Sangtam, hoba Yimkhiung shuongei 
jungeiko louda. 

Semboubüa, sangkhong songdak 
hau kho boushouei ong künan kida. 

Kheibü songdak kho Konyak, 
Sümi hoba Kuki mütli phangei 
jungeiko louda. Konyakbü 
shuongei sang khukabou to 

`Angh’ dogo ngada. Anghei 
ong sangkhong songdak 
hau pendou jungeida hoba 
haoeibü ngühkhüm aoeikei 
lulimla athük. Sangkhong 

songdak khuleiboueibü hau 
kho khübü phang wekoei lolo 

to jibü ayingsi pisibou jih ka tetko 
loubü tügü jungeida. Ho tügübü 

songdak a, khuleibou kho haia longa 
hao shou jaishoubou ayingsi haoeibü 
thensilen ka pienda. Sangkhong 
khuleibou  khoei haoeibü songdak 
a thuiyutila shanga mütshuong at 
pienan phoda. Sangbü pendouei 
haoei ai lauda ayingsi ngühkhüm ai 

kuda kho jungeida hoba hao aeibou 
soumosouhat kuko hoba hangenko 
phoda. Sangkhong kümthenleithen, 
sekmouchümou hoba lümsilang 
pendou haoei lai janthetbü kuda, 
kho ngühthon hoba aoeikei lulimla 
athük.

LEIKHULEIDANG
Naga sangkhong weko tetdangbü 
hoba lole leikhuleidang kansepan 
sang sangda. Leibülepbü sang to 
leilang lebü ngela shanga laang 
keda, leilang khüpbung keda ayingsi 
shushou, shumang, lishet, shong, yam 
lamang khoka jaüan leilang kilabü 
dogo tetyuda. Pisibou mütten a leilang 
aoa sang si sang wapyusuyuko hoba 
khu tetyoko kikei. Wapyusuyu ayingsi 
sang shibü jihsiphai a cheei cheto 
thuiyuko, püetko hoba pü leyuko kila 

shangakei sang si sang thangbou 
lamyuko loukei.

SANGKHONG  KITHULETHU
Naga sangkhong weko songdak 
yikjai hoba kümthen shanga ao 
sangbü tokei anong lausikei jembü 
sangkhongeibü ngühkhümdeikhüm 
phanga ong kikei. Nyaklamnamlam 
hoba kibülebü hangalamakei 
aotokei anong lausikei sangayama 
ai hapda khoei penetsouetnyu kikei.

Sangkhong wekoeibü kongnyubou 
kümthen kho sekmouchümou kikei 
hoba khoto yoko samkeisamuk hoba 
shatsinam samyuko, aukipmeikip 
hauko hoba hinshou ngaushou 
lamshauyuko kikei. Jem hoba 
namju ka kümenbü peisilei ong lubü 
sangsiyam ka chekko kikei.

Sangkhong kithulethu a 
penetsouetnyu kibü danko Nagabü 
shuong lubü kaodak to ngeyubü 
ayingsi phenyubü maibü akitei. 
Athakko, khu thetyubü song 
jungeiko loubü ka mümüt Naga mütli 
phang to haüyula aeibou sekan 
kikei. British songdak mo aloujinei 
Naga mütli phangshuongei jembü 
pisongbousong hoba kihanglehang 
jungeiko loukei lausikei Nagabüei 
maangüangsapbo British songdak 
phanga kilabü lele thu sungbakei.

NGÜHTET 
1. 	 Songdak	 : Shuongsiphang ayingsi mütshuong thüka hau jungeibü
2. 	 Thensilen	 : Pisibou che ka loubü; sii ka loubü
3. 	 Chungsiphang	: Chümpen; pisibou thensilen che ka loubü
4.	 Khuleibou	 : Sangkhong ayingsi shuongsiphang cheeibü leiyeibou, lamleibou; 
		    pendouto thükkabou
5.	 Kansepan 	 : Kiman phobü

THAILEI
A. Phebü jongaiashi:

1. 	 Sangkhong songdakeibü kongnyu kümthen kho ai?
2. 	 Shaangütbü Naga songdak haang kho lai phanenda?
3. 	 Sangkhong songdak hau janyinbü kho ai ong?
4. 	 Mütshuong thangjam songdak shanga nyi ngebü tügü tuisho lenashi.
5. 	 Mütshuongeibü songdak hoba boushoueibü songdak kho ai mütli phangei 

jungeiko louda, mütli phang nyen 3 (sem) pang doashi.
6. 	 Boushoueibü songdak hau shanga tuisho thenan lenashi.
7. 	 Sang si sang kanglanga leilang ngela ai lai tetyuda loukei?
8. 	 Kaibü sang kabü Village Council danko sangkhong shanga kümthen ai ong 

kümbo ki?
9. 	 Sangkhong weko thedangae hautila shanga Government-ei kümthenleithen 

den lulu shanga nyaksinam kuko kia. Hibü sangkhong a Village Council-ei 
ikjai leko khübü kümthen kho lai kümtimang sühda?

B. Laobou ngühlin ong TÜKDE si AYING doashi:
1. 	 Sangkhong songdak hang kho Nagabü shuongei Greekbü songdak to 

neinoukei. _____
2. 	 Naga sangkhong weko lubü sangkhong songdak phanga akitei. _____
3. 	 Boushoueibü songdak a kümthenleithen pendoueibü ngühthon kho khuleibou 

ao ki haoei ong kuda. _____
4. 	 Pisibou mütten a leilang tetla shanga wapyuan phaia ong janthetkei. _____
5. 	 Naga mütli phang wekoa songdak khuleibou kho haia longa hao shou ong 

khuleibou la pienda. _____
6. Naga sangsiyam pendou a pendou to kongnyubou kümthen kho 

sekmouchümou. _____
7. 	 Shaangüt jem kho mükaodak ka ong chekan shaukei. _____
8. 	 Nagabü shuongei British songdak kho olinko sungletkei. _____

C.	 Ngühlin A a kibü kho Ngühlin B to jitiashi:

Ngühlin A Ngühlin B
a)	 Sangkhong songdak danko sangbü 

shuongeibü
1)	 Songdak setshang to pienan 

hautida.
b)	 Sangkhong sekmou chümou hoba 

lümsilang kho
2)	 Sang wekoeibü kongnyubou 

kümthen kikei.
c)	 Nyaklamnamlam shanga aotokei 

anong
3)	 Lausikei sang a ai hapda khoei 

penetsouetnyu kikei.
d)	 Sang weko tetdangbü hoba lole 4)	 Sangkhong songdakei janthet lekei.

e)	 Naga mütli atei chungsiphang 
aedang ka

5)	 Langkei thüpetkei hoba püetkei.

f)	 Wapyula ayingsi sangmai kümla 6)	 Khuleibouei lai janthetkuda kho 
ngühthon.

g)	 Sekmou chümou kho 7)	 Leikhuleidang kansepan sang 
sangda.

KÜNEIBÜ CLASS NGÜHKHÜM

Küneibü Class a künei – 
>
>
>
>

D.	 Sangsiyam a kibü mütshuong pendouei jungeilabü hoba phaisemlabü  
shanga ngühkhümdeikhüm kia dogo ho lensan ka ditletda. Leweshang 
akei ngühkhüm jungeijung haulabü kho kongnyu. Kaneibü Class akei 
kanei jungeilabü ngühkhüm 4 kümashi.

E.	 Neinoubü kümthen (Role Play): 
	 Müt nyi kao soyubü laü a lemenda/ oyuda dogo damashi. Kao shanga 

pü lekula shanga haosi jembüeibü sangmang kabü mütshuong leien 
sangkhong songdak setshang hoba sangkhong khuleibou jungto janthet 
lekula shanga hauda dogo damashi. Phanga lenen kibü mütshuongeibü 
neinoula shanga ho tügü kan yoka pienashi:
1.	 Sangkhong khuleibou
2.	 Sangmang/ chungsiphang mütshuong
3.	 Sangkhong songdak mütshuong

CHANYU HOBA AUNAKAUPAANG
DITLETLABÜ NYEKCHÜH 
Nashousi shuongei:
1.  Lensan ho ditenko maisho weanlabü.
2.  Lensan ho ka ngühtet haanbü lamenlabü. 
3.  Likobü jenanoua hoba lennyu lenbou shuong to ho lensan shanga lenla thüklabü.
4.  Ho lensaneibü thailei pendou ashedtiko doanlabü.
5.  Jembü mütlieibü aubakyukbak ngühli ngelabü hoba maikulabü.
6.  Jembü mütlieibü ngühlideili hoba tetbütabü lamenla hoba ngela maangtak loulabü.
7.  Tükde haüthükbü ngühli hoba pisibou a tetbütabü janyinla ngelabü.
8.  Dambülebü pendou shangashatko phanen lenla thüklabü.

4

Kaodak a kibü pendou la chaangbou a 
Chanyuei ngesakbü hoba lemabü kuko 
kikei. Kiko kiko, langkeibü pendouei 
Chanyueibü nyen shala khangkei. 
Chanyuei juokbü ka haoen aeibou 
lemada hoba setlayepla athükda dogo 
nyamnyamyukei. Müt, samkeisamuk, 
meisiau hoba hanbü yaangbü yangsikok 
pendou nyamnyamyubü kho Chanyuei 
titkei hoba hao aeibou maangto shatkei. 
Khoei hao kaodak to aluonglabü dogo 
janthet lekei.

Nyibounyet Chanyu aluongbü ka 
langkeibü pendou maanga maiko 
alaksepbo yepbei. Lausikei, Chanyu 
aluongko apbü ka kaodak pendou 
nakthühtham yeikei hoba nyekeikei 
aikei ühüp hoba olinbükei ühüp. 
Chanyu aluongko nakthühtham kibü ka 
langkeibü shuong lamshaulamyungla 
haula amaiko apbei hoba pendou 
aeibou mühei haikei. Haoenei Chanyu 
la nyenshed kuko nyamnyamyubü kho 
sheda dogo damankei hoba haoen 
maanga cheei cheto shedbü kuyula 
khangkei.

Thonlaje, haoenei khonsak anatko apsije, 
Chanyu to ap hila hoba han luongaiashi 
dogo sulajala haula ngüh yeikei. Haoen 
yoka müt, meisiau hoba aushuong at 
pienan Chanyu jungto haukei hoba 
ap hikei hoba kaodak to luongaila 
sukeijakei. Lausikei Chanyu aeibou 
khauang khausak longbü ka haoenei 
subüjabü atitku. Chanyuei haoen to 
laukei, “Ngei kanla ngesakbü hoba 
lemabü kubü danko kan pendou lang 
kida. Kho shanga thumai dogo laulabü 
jeiko, ngeibü ngesakbüei kaneibü nyek 
leilutida hoba lemabüei khon leilutida 
dogo kan aeibou nyamnyamda. 
Hibü, ngo touje nyibou aluongailabü. 
Kan kimang sühbü tügü kishi”. Haoen 
pendou Chanyu thedang a thekhümen 
himou paokei hoba ai jongaila athükko 
longaikei.

Nyiboukei müt hoba meisiau shuong 
yoka songngedonge, ngühang 
ngühsong ngebü hoba chia laula minbü 
shuong pienan hautian sukeijakei. 
Lausikei Chanyuei atitku hoba haoei müt 
to laukei, “Kaodak a jongsak pendou to 
maibou kala kuakei lausikei kato sanou 

aki. No ngüh a aeibou minkeingekei, 
khoei ngei kato maanglem aki. Hibü nyi 
subüjabü ngei atitkulabü”,  dogo lauan 
ngaitikei.

Tan phangphanga sulajala hautisikei 
Chanyuei he alau. Thonleko 
haoenei Aunakaupaang hautila 
janthetkei. Kheijinei Aunakaupaangei 
laukei, “Jongsak maibü kibü hoba 
songedongebü mütshuong, meisiau 
hoba yangsikok shuong pendouei 
susijasikei Chanyuei atitku. Chanyu 
suletla küto jongsak maibü ai aki hoba 
ngo maang ayangenda. Lausikei kanei 
hauashi dogo laudabü ngei haujeman 
chühko”.

Aunakaupaangei mang maisho yuan 
apbei, haoeibü wi maisho seikei hoba 
maisho lamlean Chanyu to haühyola 
meimeikei. Chanyu junga sühlangan 
haoei laukei, “Oh, yangenbou Chanyu… 
Mühghaüei kümbü yoka no pendou to 
thükkabou dogo pendouei ngeakei. 
Kato sanou hoba natenbü kia. Nyi 
nyensang alambo pendou shanga 
maibü ong kümda. Kün kaodak a kibü 
langkeibü shuong ong amai hoba kaibü 
maangpon tügü künla ayembei. Khoei, 

künei daman achühko ka nyen 
shabüka no maangto shattia hoba 
no khauang longbü kho aeibou 
janbü. Kün ong sheda, sanoudaman 
künla amai apbushima. Ngo 
tügübü hanbümanbü meisiau 
hoba yangsikok juongnyu kaodak 
a kia hoba touje sobüsepbü 
hoba haukiyaangkibü meisiauei 
shaukhümda. No kaodak to 
aluongai longa langkeibü pendou 
shemlabü. Hibü, langkeibü pendou 
nyen a ngei kato thekolanko lauda 
touje kün anyamnyamlabü. Ladang 
no kaodak to luongailaji, kheijinei 
kaodak ngesaktibou louada dogo 
ngei ngekletlabü hoba chasem 
lamto no satjineikei ngei ngeklabü”.

Aunakaupaangeibü ngüh maibü titan 
Chanyu maangpon kümetkei hoba 
laukei, “Kaodak a no tügübü ong 
kikei tügüje ngo nyibou luongaila 
maangangko ong kia. Lausikei no 
tügübü shisho ong kia”. Kho ngüh titan, 
Chanyu luongaila maangangda dogo 
Aunakaupaangei shuokkei. Khoei, 
haoei athakko Chanyu to ngüh maibüei 
nyensang kuko hoba pendou nyen a ap 
hiko sukeijakei.

Hao nyen sangko laubü titan Chanyu 
aeibou olinkei hoba Aunakaupaang 
to laukei, “No ngaiashi, ngo ngenat 
luongailabü”. Aunakaupaang aeibou 
olinko Chanyu to thumai lauan 
longaikei hoba kaodakbü shuong la 
olinbü ngühlang ngetikei. Maimaitham 
nyibounyet ngeyang Chanyu luongkei 
hoba kaodakbü shuong pendou aeibou 
olinyukei.

Aunakaupaangei Chanyu to thebülanbü 
tügü hao luongjinei khong tenko koukei. 
Khoka jaüan ngeyang hoba chasem 
weko Chanyu luongbü hoba nepbü 
jihsiphai a kaodakbü shuong la ngetiko 
aunakaupaang kouda dogo tetda.

NGÜHTET 
1. 	Chaangbou	 : Ngeyang weko; chalou weko
2. 	Nyamnyamyubü	: Taptapyubü; nyen shayuko laubü
3. 	Alaksepbo	 : Yepbü ka apiko; ngakan kibü
4. 	Songngedonge	 : Hapbüngebü, sangbüdobü, haiyep akbü müt
5. 	Tenko	 : Kaang phaangbü, ngekletbü

THAILEI

A. Phebü jongaishi:
1.  Chanyu aluongbü ka kaodak a thusilam lai kikei?
2.  Chanyuei shaangboubü tan hao to sulajala loubü shuongto ai laukei?
3.  Chanyuei nyiboubü tan hao to haühyojinei müt to ai laukei?
4.  	Aunakaupaang Chanyu jungto hautila janthetjinei Aunakaupaangei ai 
	 laukei?
5.  	Aunakaupaangei Chanyu la ai thekeilankei?
6.	 Aunakaupaangeibü ngüh maibü titan Chanyuei hao to ai laukei?

B. 	Ashenbü a shentiashi:
1. 	Chanyu to ________ tügü hao luongjinei khong ________ koukei.
2. 	Oh, ________ Mühghaüei kümbü yoka no pendou to thükkabou.
3. 	Kaodak ________ kibü ka langkeibü shuong ________ haula amaiko apbei.
4. 	Chanyu suletla küto ________ ai aki hoba ngo ________.

C. Tükde jongaibü a seiashi:
1. 	Langkeibü shuongei Chanyuei ai leilutida dogo nyamnyambei?

a.  Nyek hoba kung
b.  Nyek hoba khon
c.  Kung hoba khon

2. “Khoei ngei kato maanglem aki”. Ho ngühlin a ‘ngei’ dogo kibü kho ao?
a.  Chanyu
b.  Aunakaupaang
c.  Müt

3. ‘Kato sanou hoba natenbü kia’. Ho ngüh aoei aoto laukei?
a.  Chanyuei Aunakaupaang to
b.  Chanyuei müt to
c.   Aunakaupanngei Chanyu to

4.  Thonlaphaila Chanyu suletla ao hautikei?
a.   Aunakaupaang
b.   Müt hoba meisiau
c.	 Aunakaupaang hoba müt

D. 	Langkei pendou shanga chanyu kho aeibou kongnyu dogo senei 
ngeakei. Hibü, chanyu kho aishanga ong kongnyu kho shanga ngetiko 
den 5 doashi

E.	 Sanmkeisamuk hoba meisiau at shanga ngetiko lenakei. Damanchühen 
haoeneibü nyen lenashi:

2 3

1

5

7

4

6

Phangae (Down):
1.	 Ngo mütei samda hoba ngeyang enyu kouda.
2.	 Ngei sang shauda hoba sendei kuda.
3.	 Ngo monjungbü au. Müteibü chümdak a kida hoba hup takda.
6.	 Ngo hangkosuko pakda.

Phophoae (Across):
4.	 Ngo yam a kida. Küto yameibü choba dogo lauda.
5.	 Ngei tei teida hoba müteibü chüma kida.
6.	 Küla you aki.
7.	 Ngeibü nou aeibou yaangkei.

FOOTBALL LOUYUJAYUBÜ
A NYENSHEN KIBOU

DITLETLABÜ NYEKCHÜH 
Nashousi shuongei:-
1. 	Naga müt nyenshen kibü shuongeibü kümthenleithen hoba thüksimin ngelabü 

hoba haoen tügü kila haujemlabü.
2.  Dr. T. Ao-eibü langkei ngühli ngelabü.
3.  Louyujayubüeibü kongnyu phejan hoba thechüh ditletlabü.
4.  Lensan ho ditenko shangashatko hoba ashedtiko weanlabü.
5.  Lensan a kibü haanbü ngüh shuong hoba ngühtet ngelabü.
6.  Likobü  jenanouna  hoba  lennyu lenbou la ngühli ho maisho thenan lenenlabü.
7.  Ngühvüt (Grammar) tükde  jungeiko, habü ngüh shuong tetlabüei-ai, lan, ladang, 

ao tügübü kho jinan  ngühlin kümenlabü.
8.  Loloei ditletbü haanbü ngüh shuong hoba ngühtet shangashatko lenenlabü.

5

India kaodak a football louyubü 
a pendou to nyenshen kibou, Dr. 
T. Ao, hao Nagaland kabü ki. Hao 
football louyula aeibou minan kikei 
hoba Olympic louyola haujinei  
Indian Football Team eibü Leiyeibou 
(Captain) kikei.  India kaodak solo 
hapan phaia shaang leko Olympic 
Louyujayubü a yola London to 
haujinei 1948, Naklit (July) 25th nyet, 
Wembley Stadium London a hao 
sounei jungbou (Flag Bearer) kiteikei.

Talimeren Ao, hao Changki 
sang a 1918 po a, Poanglümlit 
(January) 28th nyet bukkei. Rev. 
Subongwati Ningdangri Ao hoba 
haoyak Maongsangla haosieibü 
shousishuong  anthükche kibü ka 

hao leiboubü kikei. Hao louyujayubü 
pendou a aeibou maian kikei 
lausikei pendou tokei football kho 
hao shanga kongnyubou kiteikei. 

Hao laobou leweshang a ayingsi 
college a wesikei khünei louyujayubü 
pendou a haoei ong thükkabou 
jongsak hapbo kikei.

Impur Mission Centre a haobou 
Mühghaü khangenbü kümsilei 
kümboleiko kikei hoba khünei hao 
football louyula minkei ngekei.	
Neikekmeikek yoshaien, kho football 
tügü kümanen, jenabou shuong 
yoa hao football louyuko loukei. 
Hao football louyubü a shananen 
minbü ngebü ong aying lausikei hao 
le webüdobü akei aeibou haiyep 
maian  kikei. Hao Middle English 
School a First division a thük hapbei 
hoba 1934 po a Jorhat Christian High 
School to lewela haukei.

Jorhat a wejinei ong haoeibü 
Louyujayubü jongsak maibü kho 
tangkhitkei. Hao yobü team-ei 
ong football louyubü pendou a 
thük hapbo loukei. Aeila leko, Inter 

High School  Louyujayubü a haoei 
pendou to maibou louyubou jongsak  
hapbei. Kho poislit a thu amaiko 
Talimeren-eibü bou haikei hoba 
haobouei thonbü ngüh apyukubü 
kho Talimeren le wean Doctor kümla 
hoba hao mütli khangenla shanga 
lenkei. Maimaitham haobouei lenan 
apyubü tügü hao doctor yeikei hoba 
jembü kaodak to luongaikei.

1938 po a, Talimeren Class 10 a 
First division a longkei hoba Cotton 
College, Guwahati to lewela haukei. 
Khüneikei hao College football team 
a yokei. Hao yobü team aoeikei 
athük  hoba haoenei ong football 
louyubü pendou a thükko loukei. 
Lubü boushou louyujayubü pendou 
akei hao ong maibou kiteikei hoba 
po sem theneithenko haoei ong 
Individual Championship Trophy 
hapbei.  College a ong louyubü a 
hao maang ühai, khoei nyenshen 
kibü Maharana Football Club a hao 
yokei hoba kho nyen a louyukei.

Haobouei lenan apyubü ngüh khünei 
thüksimin hapla haoeibü  mangsang 
kikei hoba thu maiko 1942 po a 
Carmichael  Medical College, 
Calcutta (tou khoto R.G Khar  Medical 
College lauda) khünei doctor wela 
thuinam (scholarship) hapbei. Hao 
khünei doctor yeila shanga wejineikei 
football louyulakei jih sungenko kikei 
hoba Mohun Bagan Club a yokei. 
Kho Club nyen a hao 1943 ka 1951 po 
sühko louyukei hoba po nyi hao kho 

Club-eibü Leiyeibou (Captain) kikei. 
Khünei louyoko kijinei ong 1948 po a 
London Olympic to louyujayula haula 
shanga Indian Football Team eibü 
Leiyeibou pienkei. Kho louyujayubü 
ipbü lamthen Wembley Stadium a 
kikei hoba Indiabü Louyujayubü 
tanshuong leian Talimeren-ei India 
sounei jungan atkei.

Kho louyujayubü jih a kaodakbü 
pendouei Indian team shanga ong 
lenyulauyuko kikei aieilausi haoen 
football ngok alonko you kongkong 
louyokei. Louyushang kaoen oan 
kialonga haoen ngok aleko louyukei 
hoba louyushang kho nüman kisi ong 
ngok lean louyukei. Haoen football 
aeibou maian louyukei hoba ngok 
alonbü football louyubou shuong 
dogo ngako ngühlang le pendou 
a haoen shanga doan longtikei. 
Haoen shaangleko Burmese team 
to louyula kikei lausikei Burmabü 
louyula alou. Nyiboubü kho French 
team to louyukei lausikei French-ei 
goal nyi hoba Indiaei goal che jinan 
athük. Kho phaia, India team kho 
Waller, Holland hoba Europe kaodak 
a louyuko paikei.

Hao MBBS webü 1950 po a wankei 
hoba 1953 po a Kohima Hospital a 
Medical Superintendent pienkei. 
Ladang Nagaland ei 1963 po a 
State hapbei, Dr. T. Ao, hao Nagabü 
müt yoka shaangboubü Health 
Services-eibü Director pienkei 
hoba 1978 po sühko küman 

kümsilei ka hakso hapbei. Dr. T. Ao 
kho sembüambü müt, ngühsidei 
inyaishoule ngüh laubü müt kiteikei 
hoba haoei ladangkei nyensang 
nyenhang ayingsi keisiyang alam. 
Hao maanglanbü doctor hoba 
louyujayu sanoubü müt kikei hoba 
ponpendou louyujayubü kho tonenla 
haujembei. Hao Kohima Hospital a 
kümjinei, Deikim dogo nyenbü Staff 
nurse che haüyukei hoba 1956 po 
a haosi chümdang yeikei. Haosila 
Mühghaüei bousu shou nyi hoba 
yaksa shou nyi haükukei.  Dr. T. Ao 
po 80 onan 1998 po a haikei. 

Hao haian phaia, haoeibü nyen 
damanko Assam a Kalaibor a Outdoor 
Stadium che hoba Cotton College a 
Indoor Stadium che haoeibü nyen 
nyenkuan kia. North East kaonyek 
shuong shanga Ministry of DONER 
ei 2009 po a Dr. T. Ao Memorial 
Trophy dogo lauan khangkuan kia. 
Hao haian phaia, 2002 po a Mohun 
Bagan Football Club ei Mohun Bagan 
Ratna Award, hao la kukei. 2018 po 
kho Dr. T. Ao bukan po saongao 
onbü po ki hoba hao damanko 
haoeibü noksa jinan Postage Stamp 
longtia. North East Council (NEC) 
eikei hao nyen a Dr. T. Ao Gold Cup 
Football Tournament dogo lauan po 
weko Inter-state Football Tournament 
hoiletda hoba khünei North East 
kaonyek shuong pendou po 21 
phanga kibü tanshuong  louyuda.

NGÜHTET 
1.  Sounei	 : Kaodak cheeibü ayingsi shuongsiphang cheeibü shensinge 		

	   soumo kuko jungeibü nei
2.  Odsinot	 : Lela, jungeila, amaibü ayingsi hangbü peisilei
3.  Boushou	 : Müt che ong; mütpem che
4.  Nyenshen	 : Thüksimin yaang hapbü ka nyensang sungbabü; soumo kibü
5.  Sembüambü	 : Eaaoabü müt; küpjemetnyu kibü müt

THAILEI
A.	 Phebü jongaiashi: 

1. 	 Dr. T. Ao kho ao?
2. 	 India Olympic ngühli a aishanga Dr. T. Ao nyenshen ki?
3. 	 Talimeren kho louyujayubü müt maiboutham kiteikei. Kho ngühlin to thuiko 

nyi ngebü tügü  jongaiashi.
4. 	 Dr.T. Aoeibü langkei a football louyubü kho lai kongnyubou kikei kho 

shanga doashi.
5. 	 Hao doctor weko hoba Mohun Bagan a louyubü jihsiphai a Talimeren ai 

pienkei?
6. 	 London Olympic ai posilit a kikei hoba Talimerenei ai jungkei?
7. 	 Ailai Talimerenei haoboueibü mangsang sühankei?
8. 	 India kabü football louyubou maibouthameibü nyen tatngiet lai ong 

hangenko jungeida?

B.	 Talimeren, hao tat kaodak a ühaiko heshouyangshou a football aeibou 
maian louyuko lang kikei tügüje, haoeibü langkei thu lai kikhoula? 
Tatngietbü thu to takteiko haoeibü langkei lai kikhoulabü kho shanga  
nyi dambü tügü doashi.

C. 	Haüthükjung loubü tügü welang jinashi: (Nyi ngela shanga 
shaangboubü welang jinan lenakei)
Haoen football you kongkong louyukei.
Hao Mohun Bagan Club a  louyukei hoba doctor yeila shangakei wekei.
London Olympic a lndia sounei jungbou kho Talimeren kiteikei.
Talimeren  Jorhat to lewela haukei.
Kohima Hospital a hao Medical Superintendent shanga pienkei.
Hao Cotton College Guwahati to lewela haukei.
Hao Middle English School a first division a longkei.
Louyushang kaoen uan kialonga haoen ngok aleko louyukei.

D.	 “Football louyujayubü a nyenshen kibou” lensan shanga ai, ao, lan 
hoba ladang dogo phebü(question) pemlei(4) kümashi. Phebü kho 
jongaiko tuipang doashi:
a. ______________________ (Ai)
b. ______________________ (Ao)
c. ______________________ (Lan)
d. ______________________ (Ladang)

1

E.	 Phanga kuan kibü ngühlin shuong weashi hoba haüthükbü tügü 
theneithenko  dongaiashi:

Louyubü shuongeibü thechüh maibü

Takam si Langpong louyujayu chalou (sports day) a langyula yokei.
(   )	Mangde ong Takam tuongetkei.
(   )	Haosiham leko thonshang a sühkei.
(   )	Langyubü a Langpong shaangen kikei.
(   )	Langpongei Takam phonen lotikei.

Ngühlin tükde theneithenko dongaibü:
1.	 _____________________________________
2.	 _____________________________________
3.	 _____________________________________
4.	 _____________________________________

Langyubü a jongsak haplabü apyuan Langpongei hao thangbou 
Takam to thuila thakbü kho haoei janthetbü maibü lekei dogo nyi 
damtalou?
(Müt 5 pang setashi hoba kaneibü louyubü chalou akei louyujinei 
jungeilabü thechüh/ songsido maibü sem pang doashi)
1.	
2.	
3.

F.	 Haanbü louyujayubü che kümenashi/ damenashi:
Kaibü haiyep to loubü tügü louyujayubü kho haanbü yingla thükkei ayingsi 
louyujayubü pennyi che la yeingaitian haanbü louyujayu kümla thükkei.
1.	 Louyujayueibü nyen:
2.	 Müt lading pang louyula:
3.	 Khambü peisilei:
4.	 Jungeilabü ngühkhüm: 

NAGABÜEI YENSIAU THOUNOUBÜ SONG

DITLETLABÜ NYEKCHÜH 
Nashousi shuongei:-
1. Lensan ho ditenko ashedtiko weanlabü.
2. Aiche aditenbü kisi lensan haan wean chühngailabü.
3. Likobü jenanouna hoba lennyu lenbou yoa lensan ho shanga lenyulauyula thüklabü.
4. Lensan hoeibü thailei pendou ashedtiko doanlabü.
5. Yen thounoubü ngühtet hoba song maibü shanga ditletbü haplabü.
6. Müei yensiau lai thounouda kho ditletan jungeiko kila thüklabü.

6

Yensiau thounoubü a Nagabü 
nyenshen kia. Lubü kaoen kaonyek 
kabü yenbou shuong seneibü 
State to loubü shuong, senei maian 
thounoulabü dogo maanglembo 
louda. Senei yenbou la apsileko 
kubü, okbü inbü hoba sanou lenbü 
song kho osa kaodak mütshuong 
pendouei ngeakei. Senei akialesikei 
ayingsi nyaksinam juong apsikei 
seneibü yenbou la maiboutham okla 
inla ayingsi kula haujemda. Yenbou 
maisho athounoubü kho himou 
nyenshed dogo weeida. Tükdebü 
Naga müt cheei haoeibü yenbou 
maanghaitiko phoda hoba chühda.

Yenbou maisho thounoubü song kho 
seneibü pisibou ka loubü phetphan 
hoba kho song kho seneibü sii ka 
loubü tügütham senei jungeiko 

louda. Shaangütbü jihsiphai a sang 
si sang dangbou labou kiteikei 
lausikei kiko kiko jikophaiko kila 
hoba sangmai a kila haujembei. 
Leibülepbü sangkhong tan to 
sangmai kümbo samkeisamuk hoba 
teksingou wapbo lamshuok shaukei. 
Athakko, Naga sangkhong ata 
sangmai kümla leibülepbü sang 
ngan lüm huiletda. Yenbou shuong 
soumo souhat kuko jungeida hoba 
maanghaitiko thounouda. Haoen 
ungjinei jongsak shanga phesijem 
hoba neinyu kuan ungtida.

Naga mütli phang atei boushoueibü 
chümsibung a yenbou samda. 
Haoeneibü song a, yenbou shuong 
kaoen chenei yoshaitian kho kaoen 
kaiko paitilabü. Khei kaiko paijinei 
sang kabü boushuongei yenbou lapla 

haujemlabü. Aoei lapoulaje, lapbü 
yenbou kho haoeibü chüm to leian 
ngaida. Kho song jungeibü danko 
chüm bunyubou hoba yenbou haosi 
kanglang a langkei sünga shanga 
thangbou maibü yeida. Haosi lang 
ki shongko haulongai dogo haüyuko 
kida. Kheibü song kho Chakhesang, 
Angami hoba Rengma mütli shuongei 
jungeida.

Pisibou jih ka Nagabüei yensiau 
soumo souhat kuko jungeida dogo 
laubü ngühlen kho amlangbü 
ayingsi shambü ngüh aying. 
Nagabü cheei haoeibü yen kho 
haoeibü langkei kuko hoba haoeibü 
siisiphe tügü dambo püetangetda. 
Yensiau mangthambü kaibü chüm 
to mashikan lousikei, hao kaibü 

yenbou la yeida hoba nyi onet leko 
thounouda.

Müt che, dangbou labou 
shuongei haitila shieibü 
ka satenla shanga chüm 
cheto atkei hoba chüm 
bunyubouei khümenkei 
dogo ngühli kia. Chüm 
bunyubouei asakku 
shongko aokei haoeibü 
chümmaang to lotla 
athük dogo song kia. 
Hibü, khauang maangpok 

longsikei kho song danko 
thüpetda hoba aoei kho song 

lulimlaje chungsiphang ayingsi 
sangmang ayingsi sangkhong 
ngühkhüm a kibü tügü haola kayang 
kuda.

Shausiyung shomjineikei, phesijem 
pendou to maibou hoba yaangbou 
kho yenbou la janan phokuda 
hoba okda. Yen cheeibü phau kho 
ladangkei kongkong aphokuda 
lausikei samnyuei shiksinyak shombo 
okko jinkudang leda. Mütli phang 
atei phau chenei yenbou yoa nyak 
leko haman shaubükei kia hoba 
kho ngümbou lambü tetsida dogo 
jungeida. Tatngietkei, likobü shuong 
apyoan ashomyuko shaubüyungbü 
kho song amaibü dogo tetda.

Nagabü shuongei shaangütbü 
song maibü tat sühko jungeijung 

loubü kho yensiau thounoubü kho 
ki. Thounoubü hang den dena kia, 
tetlabüei yenbou shuong la jongsak 
shanga neinyu neikubü, ngümyak 
yakkubü, hele khun hankubü, 
insiaubu ayingsi wetsiyang kubü 

hoba shausiyung maiboutham okbü 
inbü kheibü  senei jungeida. Hibü, 
senei yensiau thounoubü song maibü 
kho ladangkei üpyuko jungeijung 
haula haujembo. 

NGÜHTET 
1.	Yensiau		  : Mü ayingsi lubü  müt chüm to sühla loubü
2.	Thounoubü	 : Anepnangko chühbü
3.	Ngümbou	 : Thangbou maiboutham
4.	Dangbou	 : Labou
5.	Lamshuok	 : Jikophaiko, sangmai a kila thangbou lambü

THAILEI
A.	 Phebü jongaiashi:

1.	 Yenbou shuong Nagaland to ai dambo louda?
2. 	 Laobou song seneibü sii a kibü tügütham senei jungeiko louda?
3. 	 Naga sangkhong ata sangmai kümla lüm hoiletan ai ong kümda?
4. 	 Naga mütli phang atei yenbou lapbü song kho aila jungeida?
5. 	 Nagabü cheei haoeibü yensiau lai püetangetda?
6.	 Yensiau la shausiyung lai shombuda?
7. 	 Nagabü shuongei yensiau shuong la ai kuko thounouda?

B.	 Ngüh shuong habü ho jinan ngühlin kümashi:
1.	 Yensiau 
2.	 Thounoubü 
3.	 Ngümbou
4.	 Dangbou 
5.	 Lamshuok 

C.	 Jenanouna müt che yoa setashi hoba cheei chela habü shanga 
lenyulauyuashi:
1.	 Yensiau samboueibü thechüh maibü ai ong kida?
2.	 Yenbou shuong  ka chüm to lousi, nyi haoen lai thounouda?

D. Kuan kibü ngüheibü khüpeibü ngühtet (Antonyms) lamenashi :
1. Apsileko_______________________	 2. Maisho__________________
3. Himou ________________			   4. Sangmai________________
5. Boushou_______________________	 6. Khauang________________

E.	 Kaibü chüm to/ chila to/ sang to yensiau lousi nyi haoen lai samda, kho 
lenko panthet (paragraph) tuisho doashi.

F.	 Ho shanga doashi:
Ngei lai kümen aei maangmai lenla:
1.	
2.	
3.	

Ngei lai kümen aei sanou lenla:
1.	
2.	
3.	

G.	 Ngühlin weko a welang theneithenko jinashi. Welang 1 hoba 8 ngela 
shanga jinan lenakei.

1 Hüi! Ngo Yentin nyenkei.

Künei yenbou shuong la wentek yoa pik, dei, haijepbü dei inda.

Seneibü  eaaoa songsido yoa thusilam ataje senei sanou lenko 
thuiyulabü kongnyu.
Senei seneibü yensiau shuong la shausiyung okbü kho ong aying 
lausikei seneibü eaaoabü thechüh hoba sanou kei lenjan.

Kü chüm a yensiau kibü maikuda.

Cheji künei haoen la shiksinyak thungkuda.

Seneibü eaaoabü thechüh lenko ngühsidei maibü lauko hoba 
soumo kuko kilabü khamda.

8 Yensiau sambü a nyenshen kibü ka, ngo Nagabü laula the lenenda.

DITLETLABÜ NYEKCHÜH 
Nashousi shuongei:-
1. 	 Lensan ho shangashatko hoba ditenko weanlabü.
2. 	 Angeko kibü ngühtet hoba ngühlang ho lensan webü ka ngeanlabü.
3. 	 Haanbü ngühpem ngelabü.
4. 	 Likobü jenanouna hoba lennyu lenbou shuong yoa ho lensan shanga lenyulauyula 

thüklabü.
5. 	 Naga pisibou jih a songdak hau hoba song jungeiko loubü ngelabü.
6. 	 Tatngietbü sangkhong songdak lai hauko ki hoba Village Council eibü hau hoba 

kümthenleithen  ai ong ki kheibü ngelabü.
7. 	 Sangkhong songdak a maangtak kulabü hoba khoeibü kümthen a thuiyulangyuko 

kilabü.
8. 	 Naga pisibou jih ka jungeijung loubü ngühkhümdeikhüm (Naga Customary Law) 

ngelabü hoba India-eibü Constitution Article 371(A) a sakkuan kibü ngühkhüh 
shuong ngelabü.

SANGKHONG  SONGDAK THU – II

7

Naga  mütli phang weko a 
shuongsiphang den lulu lulu janyinbü 
kia. Khübü kho chungsiphang, 
sangmang, himjam edou hoba 
webüdobü thangjam dogo kia. Kho 
tügübü shuongsiphangei haoen 
maanga kibü mütshuong tükdebü 
hangalama kila thungeijangeiko kida 
hoba ngühkhüm lulimbü shuongla 
kayang kuko thüpetda. Khübü 
shuongsiphang danko sangkhong 
songdak hau kitida hoba songdak 
ngühkhümdeikhüm tükde jungeiko 
sangkhong  thedangae hautida.

SHUONGSIPHANG KIHANG
Pisibou mütten a Naga shuongsiphang 
pendou kho bousuei ong kimlepan 
songdakko loukei. Chümpen 

thensilenkei bousu aedangka ong 
thenkei. Shuongsiphangakei hoba 
chümdangakei bousuei ong khu 
lean kongnyu phejan lekei. Phetphan 
pendou bousuei ong phankei hoba 
chümpen ngühsidei pendou bousuei 
ong janthetbü kukei. Khoto yoko, 
chümdang onet hoba chümpen onet 
pendou bousuei ong künkei.

CHUNGSIPHANG HOBA 
SANGMANG
Mütli weko a  chungsiphang lulu 
janyinan kida. Chungsiphang che 
laubü kho pisibou che ka loubü 
mütlang mütli. Sangsangyamle, 
sangkhong  songdak hoba 
sangkhong kihanglehang pendou 
kho chungsiphang pendou 

thangjambü ka kümenda. Naga 
sangkhong ata chungsiphang 
wekoeibü sangmang kida. Lausikei, 
sangkhong juongbou a sangmang 
weko a chungsiphang pendou 
sühyoan kida. Chungsiphang che 
kho sangkhong chenei ong akida 
lausikei sang sang pendou a kida. 
Sangkhong songdak setshang to 
chungsiphang weko ka ayingsi 
sangmang weko ka pienan hautida.

Sangkhong a chungsiphang  
wekoeibü chingbü jaishou shuong 
kida hoba haoen danko chümpen 
thüpetko hoba thounouko kida. 
Chümpen kümthenleithen, 
sekmouchümou, laolamyaknga, 
shatsinyat hoba haibümaobü 
thusilam pendou a haoenei onet 
lekuda. Ladang chümpen shuong 
yoka atei maat haplaje ayingsi 
kaodak ngühkhüm lulimbü danko ka 
khonsak onet kühshuoklaje, kheijinei 
chümpen jaishou shuongei onet 
künkuda.

PISIBOU NGÜHKHÜMDEIKHÜM 
Naga mütli phang wekoei jembü 
pisongbousong ai ki khübü kho 
jungeiko louda. Sangkhongeibü 
ayingsi chungsiphangeibü ngühkhüh 
lulimbü shanga pisibou jih a ai 
kayang kuko loukei, tatngietkei 
kho tügübü kayang ayingsi khoto 
phatbü kayang kuda. Pisibou ka 

jungeijung loubü ngühkhümdeikhüm 
atje tat sühko aoeikei tulasekla 
athük.  Shaangütbü jih a, ngühkhüm 
lulimbü shuong la namshau jeiko 
samkeisamuk ayingsi shatsinam 
attiko kikei aieilausi kheijinei nam 
kho akitei. Maatyang hapbü ayingsi 
nyenshed yaang sungbabü müt 
sang ka yoan shian sattiko kikei. 
Pisibou jih a songdak ngühkhüm 
kho soumo souhat kuko jungeikei 
hoba ngühjemkei tükde kuko kikei. 
Lausikei, ngühjem kho mo akujinei, 
sangkabü songdak setshangei 
shaang shedbou ayingsi maat 
hapbou kho ngaan haoeibü ngüh 
titlabü hoba maisho phanenchühan 
phaia ong ngühjem kukei. 

Pisibou mütten a jungeiko loubü 
ngühkhümdeikhüm atje tatngiet 
sühko sen Naga kaodak a jungeiko 
louda. Shaangütbü songdak to 
phatko Government-ei sangsiyam 
weko a songdakbou shuong pienan 
phokuakei. Sangkhong songdak 
shanga Gaonbora shuong hoba 
Village Council shuong pienkuan 
kia. Indian Constitution Article 371(A) 
a Nagabü shuong la aeila leko 
pisongbousong hoba kihanglehang 
jungeiko song dakla sakkuan kia 
hoba tatbü kaodak songdak a kibü 
ngühkhüm ngühkhüh jungeiko song 
dakko louda.

NGÜHTET 
1. Phetphan	 : Nyusibouei apyubü chümshang sekphai, nyaksinam  
2. Himjam	 : Likobü posilit a bukbü jenanouna shuong
3. Sangsangyamle	 : Sang sangbü ayingsi huongbü
4. Kayang	 : Ngühkhüm lulimbü shanga thungdang to jinbü; namshau  
		    ayingsi samkeisamuk, shatsinam atbü
5. Maat	 : Nyenshed hapbü

THAILEI
A.	 Phebü jongaiashi:

1.	 Naga shuongsiphang a janyinbü ai ong ki?
2.	 Shuongsiphangei mütshuong lai thüpetda?
3.	 Sangkhong songdak a shuongsiphangeibü thuibü ai ki?
4.	 Naga shuongsiphang a bousueibü kümthen hoba phejan ai ong leko loukei?
5.	 Chungsiphang  thangjambü danko ai ong kümenda?
6.	 Chungsiphangeibü chingbü jaishou shuongei chümpen shanga ai onet ong 

künkuda?
7.	 Pisibou ngühkhümdeikhüm shanga nyi ditletbü tügü tuisho doashi.
8.	 Pisibou ngühkhümdeikhüm a younak laman, tatngietkei ai shedtimashiksi 

ayingsi maat hapsi lai kayang kuda?

B.	 Tükde jongaibü a seiashi:
(i)	 Shaangütbü jih a sangkhong songdak hau

a. Yaksa shuonglakei phejan kukei.
b. Bousu shuongei ong phejan lekei.
c. Village Councilei ong onet lekei.

(ii)	 Indian Constitution Article 371(A) a Nagabü shuong la
a. Chunsiphangeibü sangmang huongla sakkuakei.
b. Village Councilei namshau lela sakkuakei.
c. Pisongbousong jungeiko songdakla sakkuakei.

(iii)	Pisibou mütten a ngühkhüm lulimsi
a. Thungdang chüm to jinkei.
b. Shatsinam ayingsi samkeisamuk attikei.
c. Namshau lekei.

(iv)	Tatngiet sangkhong songdak khuleibou to 
a. Council Chairman lauda.
b. Gaonbora lauda.
c. Dobashi lauda.

C.	 Damanchühan lenashi:
a. 	 Kaibü chümpen yoka, pendou to baushibou kho ao? Kasi kanglanga 

phenyubü lai ki?
b. 	 Chungsiphang kibü danko gu ai ong ki tuisho doashi.

D.	 Phanga ngühli che lenen kia. Lausikei khünei ngüh at jinyulabü/ sapyulabü 
kia. Ka shanga ngühli dokubü kho weashi hoba ashenbü kaoen a jinyuko 
doashi hoba ngühli tangko longtiashi.

Nyen:     _________________________
Chalou: _________________________

Jihsiphai chenei __________________ sangkhong a, sangbü shuong shanga aikei 
ngühkhümdeikhüm akitei. 
Mütshuongei haoenei kümmang sühbü tügü kümbo kikei hoba 
________________________
Nyetche chalou a, ________________________________________________________ sangbü 
shuong maanga oyuphetyu longkei.
Khei haüthükbü ka haoen _______________________________________ kila shanga 
ngühkhümdeikhüm kijan dogo damlabü loukei.
Haoen pendou touje aeibou olinyuko kikei aieilausi __________________________

Langkei maisho kila shanga sangkhong kho ngühkhümei thepetbü phanga kijan 
dogo pendouei sungletkei.

E.	 Kaibü sangmang a jungeilabü ngühkhüm 3 doashi. Nyi angelonga kaibü 
nyusibou ayingsi chingbü jaishou shuong to pheyula thükkei.

	 Kho kaibü class la cheei chela lenashi.

PENBÜSOUBÜ MÜHGHAÜ
DITLETLABÜ NYEKCHÜH 
Nashousi shuongei:-
1. 	Chipüp ho shangashatko hoba amashikko weanlabü.
2. Haanbü ngüh, ngühtet hoba ngühlin ditletlabü hoba khübü kho joyulauyujinei 

jungeilabü.
3. 	Ho chipüp shanga likobü jenanouna hoba lennyu lenbou shoung to lenla thüklabü.
4. 	Ho chipüpeibü kongnyubou ngühchung ditletlabü.
5. 	Ho chipüp shanga phebü jongaila thüklabü.
6. 	Ho chipüp a khristian langkei che lai kila lenan ki, kho tügü kila haujemlabü.

8

Lenbou che kia,
Nyi Hao to titan chühashi,
Nyi Hao to ngüh a leashi,
Hoba Haoei langkei kihang shanga lenlabü.

Kubou che kia,
Nyi Hao to suajaashi,
Nyi Hao ka hiashi,
Hoba Haoei kala haülabü kulabü.

Maitibou che kia,
Nyi Hao to welauashi,
Nyi Hao ka salang hiashi,
Hoba Haoei kala langkei salang kungailabü.

Onou lenbou che kia,
Nyi mü to maibü kümashi,
Nyi lubü to natenashi,
Hoba Hao ka onou apsileko haplabü.

Khümenbou che kia,
Nyi Hao to mailemashi,
Nyi Haoeibü ngühkhüm jungeiashi,
Hoba Haoei no khuthük to leilabü.

N. Mangyangba

NGÜHTET 
1. Kihang	 : Langkei kibülebü song
2. Apsileko	 : Penkosouko kibü; juong kibü
3. Onou	 : Sanou lenbü 
4. Khümenbou	: Khonsak, onet, thushed, maangmau, tügübü jihsiphaia angthetbou
5. Ngühkhüm	 : Thüpetlabü, thangjamlabü kümthen

THAILEI
A.	 Chipüp ho ngühluong tükde angko maisho wela shanga.
	 Chipüp kho nashousi pendouei leko wetiashi. Kho phaia mütpem weko la 

wetiashi.

B.	 Phebü jongaiashi:
1.	 “Penbüsoubü Mühghaü ” chipüp hanei Mühghaü kho ao dogo lenda?
2.	 “Lenbou” kho ao? Haoei kala ai lenla?
3. 	 Matibou to sen lai phenyuan kila?
4. 	 Ai kümsiong no khuthük to angla?
5. 	 Ho chipüp a khristian langkei ai lai ong kila lenda?

C.  Ashenbü a shentiashi:
1.	 Nyi sukojako hia longa Haoei kala ____________kulabü.
2.	 No shatjinei welaua longa no ________________.
3.	 Nyi  natena longa onou ______________ haplabü.
4.	 Khümenbou to ______________. 
5.	 Mühghaüeibü ____________ jungeia longa khuthük to haulabü.

D.	 Ngühchung A hoba B jitiashi:

            A                          B
1
2
3
4
5

Lenbou
Kubou
Maitibou
Onoubou
Khümenbou

ka haülabü hiashi.
ka onou apsileko haplabü.
to ngüh a leashi.
to mailemashi.
ka salang hiashi.

E.	 Ho chipüp ka nyi Mühghaü kho ‘lenbou’ hoba ‘kubou’ dogo ditleta. Kaibü 
langkei a Mühghaüei ka la lenbü hoba kubü ai ong ki, khübü damenashi 
hoba kaibü class ka lenashi.

NAGABÜEIBÜ  NEIDAKMEIDAK
DITLETLABÜ NYEKCHÜH 
Nashousi shuongei:-
1. 	 Lensan ho ditenko maisho weanlabü.
2. 	 Lensan ho ka ngühtet haanbü lamenlabü.
3. 	 Likobü jenanouna hoba lennyu lenbou shuong la ho lensan shanga lenla thüklabü.
4.  	Ho lensaneibü thailei pendou ashedtiko doanlabü.
5.  	Neidakmeidak haang ngelabü hoba maikulabü.
6. 	 Nagaeibü neidakmeidak kümsilei a maangtak loulabü hoba neidakbü peisilei 

pendou ngelabü.
7.  	Neidak la jungeibü peisileieibü nyen shuong  jembü ngühyem a ngelabü.
8.  	Lensan ka ditenbü jembü ngühyem a dola thüklabü.

9

Nagabüei nei dakla minbü danko 
neisimei hele phangphanga hemaiko 
dakanda. Nagabü pendouei loloeibü 
phangeibü shensinge neinyu, yükset, 
shempei nei, ngümyak, mangyuk 
tügübü kho laü hoba vüt lulu jinko 
dakan jungeida. Pisibou jihsiphai ka 
thama khübü neisimei dakko jungeiko 
loukei. Neidakmeidak kümsilei kho 

yaksaeibü kongnyubou kümsilei 
che ki. Yaksa nashou la vüt sobü 
lenko nei dakla lenko ngetida. 

Yaksa shuong kaoen chenei 
yoshaien chia dombo hoba 
ngühli phanyuko liko nei 

dakko setda.

Pisibou jihsiphai a sünao khop, 
phümba hoba bukhop ka lei küman 
nei, yükset, shempei nei hoba sünao 
nei dakan neikei. Shaangütbü 
neisimei to chühko tou senei neisimei, 
mangyuk, ngümyak hoba nyingkou 
khübü kho haansang kümanen 
jungeida.

Nagabü pendouei jeteibü jasinat 
jungeiko nei dakda. Nei dakbü a 
jungeibü peisilei kho bu ayingsi ngat 
ka kümda. Nei dakbü peisilei kho 

MEJING

JAKPHAI

LEI TUBÜJU
DAKKUNG

NAT

JIM

janyinbü lulu kia hoba khübü kho den 
lulu a jungeida. Nagabü pendouei 
nei dakshang kongnyubou kho buei 
ong kümda.

Phanga kuan kibü Nagabüei 
neidakjinei jungeibü peisilei manglap 
den lulu kho ka nyi ditenla shanga 
thuibü haplabü. 

Lei toutou hoba phopho peiyuko 
dakbü danko nei yeida. Ladang nei 
daklaje kheijinei thükabou dakkung 
hoba phangkabou mejing a lei kaian 
dak khangda.

MEJING
Phangkabou a mejing pennyi kida 
hoba kho nei dakjinei shungjang 
aeinei kida. Mejing chenei lei kho 
kaida. Kho phaia nyiboubü mejing 
khoei tulepbü danko lei asuletko 
kangkhühtham hatlepda.

DAKKUNG
Phangkabü mejing tügü thükabou 

dakkung khokei youei naketshang 
aenei lengda. Khonei lei kho kaiyoda.

JIM HOBA DOJIN
Jimei lei takshatko thangan yentida 
hoba dojinei nei a vüt jinla lei peian 
jinda. Jim kho peklean hoba siman 
yaangan kida. Dojin kho hanan hoba 
peklean siman kida. 

LEI TUBÜ JU
Khonei lei kangkhühtham tuan kaida. 
Khoei lei jijiham aeka suan tantiko 
lei jinda. Kho phaia jimei thangan 
yentida.

LEI KAIJIN
Nei dakbü lom a ju che lengan 
khonei lei kaangkhühtham kaida. 
Nei dakjinei lei ashikyotikko dakla 
shanga kho jinda.

NAT
Jeteibü ju chenei lei at kailepla 
shaang natlüh kaian phoda. Ladang 
natlüh kaibü lei kho kuito janganlaje 

kheijinei lei jinla shanga khün yetda 
hoba lei tubü ju kho tantida.

JATHUNG
Nat si lei kaijin kanglanga ngatei 
kümbü jathung kho jinda. Jathung 
kho thükae hoba phangae dogo 
hukan angtibü hoba yantibü danko 
lei shenyoan kibü kho pangtida.

JAKPHAI
Jakphai khoei mejing chenei maisho 
kaian neikong senjemtila shanga 
shenjang a kaingaian setda. Jakphai 
kho lühei wouda ayingsi phekhon 
ayingsi nei kaangbü nopan kümda. 
Nei dakjinei neikong  jangan 
shingtibü khoto senei jakphai dogo 
lauda.

Neikong a lei juong kaian kibü kho 
ka natlüh kaibü lei kho tonensi lei 
kanglanga khün yetda.  Khoeibü 
khün kaangbü to lei tujin kho tantida.
Tat nei daklabü peisilei (machine) 
kümanen jih longche kanglanga nei 
phangphanga dakko kümensikei, 
Nagabüei yikei dakbü neisimei 
kho ong namted juongan yakda. 

Aieilausi nei he maitila shanga 
vüt phangphanga jinko chalou 
jihsiphai juong apbo dakda. Touje 
lei manseibü, lenglengbü hoba laü 
phangphanga souko hapbü danko 
shanenbü neisimei juong dakanda. 
Senei touje yükset hoba neinyu 
khübü pendou aeibou he maiko 
dakan leda.

Yikei dakbü neisimei pendouei 
maangsühda lausikei neidakbü 
müt juong aki. Pisibouei kümbü 
yikkümiklei pendou ajungeiko 
apyoda. Tou nashou mütten 
shuongei neidakmeidak kümsilei 
kho khangaijan hoba ngela 
haujemjan. Nei hanbü dakla shanga 
neidakshang yaangbü akhamda 
lausikei hanbü che küman dakla 
thükkei. Kaodak a nei dakbü hang 
kho lulu jungeida. Müt ateije dakkung 
kho bu chenei khüngan phoan 
dakda. Neidakmeidak kümsilei 
maisho ngea longa hoba maangtak 
kialonga khoei kaibü langkei younak 
mailabü hoba nyaksinam loushang 
lam kongnyubou  yeilabü.

NGÜHTET 
1.  Maanghaibü	 : Maikubü, maanglembü
2.  Püh	 : Noknyüh, imyam, sangbü pendou 
3.  Namted	 : Peieileieibü mu
4.  Manseibü	 : Hanbümanbü
5.  Jijiham	 : Maiae hoba nanae

THAILEI
A. Phebü jongaiashi:

1. 	 Nagabü mütli shuongei ai shensinge ong jungeida?
2. 	 Yaksa shuongeibü kongnyubou kümsilei kho ai? Kheibü kümsilei lai ong 

kümbo louda?
3. 	 Pisibou mütten a lei kho aika kümenkei hoba khoei ai neisimei dakkei?
4. 	 Mejingeibü kümsilei ai yingkei?
5. 	 Jim hoba dojin lai kida hoba khoei ai kümda?
6. 	 Jakphaieibü kümsilei ai yingkei?
7. 	 Machine ei dakbü neisimei toje yikei dakbü neisimei aila namted juongbou?
8. 	 Neidakjinei neisimei daklabü peisilei ai ong khamda? Nyi ngebü tügü 

doshaiashi.
9. 	 Yikei dakbü neisimei haakoyaangko hautilabü hangsilam maibü at nyi ngebü 

tügü lenashi.

B. Peisilei hoba kümsilei jitiashi:

C. Tükde si Aying lenashi:
1. 	 Tatngiet ikei dakbü neinyu yonganje kongnyu aki.
2. 	 Shaangütbü neisimei to chühko tatngiet haansang kümenan jungeida.
3. 	 Tatngiet neidakjin maibü kümensikei ikei dakbü neisimei maibou.
4. 	 Pisibouei kümbü yikkümiklei nashou mütten shuongei üapyukei.
5. 	 Neidakmeidak ngebü shuongeibü kibülebü younak maijung satda.

D.	 Kala pendou yoka maikubü neidakmeidak che class to sungbashi hoba 
kho shanga lenashi:

•	 Neisimei khoei nyen (ningkhou, neinyu, mangyuk….)
•	 Kho aoei dakkei?
•	 Kho aoei neida, jungeida.
•	 Nyi kho aila maikuda.

PEISILEI

1.	Nat
2.	Dakkung
3.	Lei tubü ju
4.	Lei kaijin
5.	Jim
6.	Jathung                        
7.	Mejing                          
8.	Jakphai                         

KÜMSILEI

1.	Lei ashikyotiko dakla jinda.
2.	Lei jenlep la natlüh kaian phoda.
3.	Lei kangkhühtham thangan yentida.
4.	Khonei lei kaiyuda.
5.	Lei kangkhühtham tuan kaian phoda.
6.	Shenjang a kaingaian setda.
7.	Nat si lei kaijin kanglang a jinda.
8.	Khonei lei kaida.

SOMBAEI TÜKDEBÜ
WESIDO HAPENBÜ

DITLETLABÜ NYEKCHÜH 
Nashousi shuongei:-
1. Lensan ditenko maisho weanlabü.
2. Lensan wean chühan lanei ai shanga lenan ki kho ngeanlabü.
3. Ngühei lenbü hoba dobü shuokenko phaisemanlabü.
4.  Likobü jenanouua hoba lennyu lenbou shuong to ho lensan shanga lenla thüklabü.
5. Ngüh haanbü ditletan kho ngüh laujinei hoba dobü a jungeiko  lenenlabü.
6. Ho lensan shanga phebü pendou ngühei hoba dobü a tükde jongaienlabü.
7. Ho lensaneibü kongnyubou nyekchüh ditenlabü.
8. Neinoubü kümthen a phejan lela ditletlabü

10

Somba ngeyang yepsap pisap 
aminbü nashou kikei. Ngeyang 
weko lewela haula phaitabü dogo 
hao nyuei tokei tokei kangan pitiko 
ong kikei. Lewela hauashi dogo 
laubü ngüh kho haoei ditmang asüh. 
Hao lewela haumang asüh hoba 
lensankei lammang asühko ong 
kikei. Lensan athükbü hoba lewela 
maisho ohaubü ka Class a soutakbü 
lejinei athükbü danko hao leweshang 
ka angaitiko setngaitiko kikei. 

Tatkei hao lewela haulabü lausikei 
lubü chalou a tügü lounyu asetko 
satlabü. Haoei shaang badak limbo 
haoeibü nyingkou tekan angtian 
phaia hao ba to pükjung angan 
satkei. Hao kho tügü satbü thu maiko 
tat sühko aoeikei alapankei. Haoeibü 

thangbou shuongje kho tügü satbü 
lapenbü ka haoeneibü nyusibou 
Headmaster-ei tanbü chathep a 
ngüh phela ngakei. Haoje thu kiabü,  
Class a asetko satsikei ladangkei 
alapenlabü dogo dambo ong kikei.    
Subject nyiboubü tanan phaia inn 15 
thüng hakso jih kida. Kho jih tuisho 
kanglanga hao ba ka saüjung satkei. 
Hao satbü thu maiko aoeikei ühüp. 
Hao shaangleko wentek ngoubü 
yakshang to haulabü hoba khünei jih 
apbo wentek shauko setlabü dogo 
haoei dambei. Kho phaia lewebü 
linbü jih asüh shongko haoei jih lai 
tantila hoba chüm to ngaila kho 
shanga haoei daman chühko kikei. 

Wentek yakshang chüm khonei 
nongnaebouei hao la wentek küman 

kukei. Kheijinei lubü müt aokei akiko 
haübü ka haoei Somba to ngüh 
joyulauyuko setla dambei. Haoei 
phekei, “Leweshang to ohauko no 
hato aila loukei? No leweshang ka 
hukoshepbo satkei sai”? Jongaimang 
asühsapbo Sombaei “Haüh” dogo 
laukei. Ho müt küto joyuko asetko 
meishou haitiko ayingsi lubü kümsilei 
kümboleiko setla athük saima dogo 
Somba khauangko dambo setkei. 
Nongnaebü müt khoei athakko 
phekei, “No lewela aila haumang 
asühda, aiche kia sai”? Khei phebü ka 
aeiko Somba khauang longkei hoba 
aweadobü müt hoei ngeibü wesido 
shanga aila hainyutham pheeida ma 
dogo daman haoei laukei, “Haüh, 
tat History lensan soutakbü kia, 
khünei yomang asühbü ka satkei. 
Kho lensan shanga nyi ai ngela”? 
Nongnaebouei jongaikei, “Kü to 

phean chühshi”. Somba aeibou 
maangpangko nongnaebou 

to chühkei hoba haoei 
longche damanchühan 
phekei, “Quit India 
Movement laubü tetlabü 
ai”? Nongnaebouei 
English ngühyem a 
atoknokko jongaikei, 
“1942 po a Molit (August) 8th  

nyet M.K. Gandhiei Quit India 
Movement  lauan khangkukei. 

Kho, India kaodak ka British 
songdak sattilabü nyekchüh a 

khangkei”. Tükde jongaibü kho 
titan Somba aeibou mokkeimokko 
maangpangkei. 

Nongnaebou khoei ho lai küman 
ngekei hoba ngeibü lelenbou toje 
haoei aeiko English maian lauda 
dogo Sombaei maangpangko 
dambei. “Ngei NPSC soutakbü kula 
lamleda khoei ngei habü ngühli 
pendou lamda.” Sombaei hao to 
phekei, “Khei yinga longa no hanei 
ai kümda”? Nongnaebouei jongaibü 
ngüh kho Sombaeibü maangpon a 
ponpen amako kilabü lele jongaikei. 
Haoei jongaikei, “Müt pendou thamje 
nyusibouei maisho thuiko wetilabü 
lele akida. Ngo High School a kijinei 
ngeibü nyusibou haikei. Khüka jaüan 
namlam lambo ngei chümphang a 
nashousi shuong la le lenbü ka nam 
hapbüei ngo le wekei. Kho phaia ong 
ngeibü koueibü pik yakshang hanei 

hao to thuiyuko nongaeda. NPSC 
soutakbü kula shanga ngei lensan 
nangnak ong lamda. Toupo ngei 
nyiboubü soutakbü kulabü. Shampo 
dobü soutak a thük hapbei lausikei 
ngühei phebü soutak a atkei”.

Ho ngüh titan Sombaei haoeibü 
wentek shaulakei maan apan aeibou 
dambo setkei.  Haoei haoeibü 
langkei thu takteiko damanchühkei, 
haoeibü chümdang, nyusibouei 
sanoubü, lewela nam kubü, aeila 
lenbou ngaan lensan lentibü hoba 
leweshang a soutakbü akuko satbü, 
khübü pendou damanchükkei. 
Nongnaeboueibü langkei kho haoei 
dambü tügü ayingko kikei. Haoeibü 
maangpon a ngühphatbü che 
damenkei, “The to chühan ngühjem 
teku”. Hao kho tügü maanga shuko 
dambo kijinei nongnaebouei hao to 
laukei, “Hai, kaibü wentek khamda, 
hali shauashi”.  Khei lauan hao 
thungshang juokshang to atkei.

Sombaei maangyangshoko haoeibü 
wentek shaukei hoba damlabüei 
shenan chüm to ngaikei. Hao chüm 
sühlangsi thu maiko hao nyu akitei 

ayinglonga aila enyu longaikei dogo 
hao to phekhoulabü. Hao haoeibü 
yepshang a setkei hoba hao müt 
maibü la yeitila shanga nyusibouei 
thungeibü atitko hoba ngüha aleko 
haoeibü langkei leiluko kibü shanga 
dambo setkei. Haoei jembü lolo 
laungaikei, “Lubü toje ngeibü langkei 
ho aei thu maia dogo ngei ngean 
kikei tügüje,  ngei kümboleiko loubü 
kho ngei akümboulabü”.

Nyibounyet ngeyangje haonyuei 
mo akangbü thedangto hao pikei. 
Haoei lesilaang lamlean phoan nyak 
shaukei hoba lewela haukei. Hao 
tounepje enyu pibü kho ai tetlabü ma 
dogo haonyu aeibou maangpangkei. 
Khünyet ka jaüan haoei hao satshang 
koulom aeto achüh. Class a ai lenda 
khünei maangkuko titko setkei. Touje 
haoei lensan haujembo lambo hoba 
thükko haukei hoba shaangla tügü 
lensan athükbü ka Class a setngaitibü 
touje asettida. Hao chalou angbou 
a wentek yakshang kho tanjinei 
khüto chühko haoeibü maangpon a 
“Ngeibü tükdebü wesido kho haka 
khangkei” dogo dambo tanda.

NGÜHTET 
1. 	 Yepsap pisap	: Yeplabü hoba pilabü jihsiphai
2. 	 Wesido	 : Le wela, dola ngebü; hapsinge 
3. 	 Badak	 : Ba lebü ka tangae
4. 	 Nongnaebou	: Kümsilei kümbo nongeibü müt; Yikjaibou
5. 	 Soutak	 : Hapsinge takteian chühbü
6. 	 Ngühphatbü	 : Ngühtet kibü

THAILEI
A.	 Phebü jongaiashi:

1.	 Sombaeibü shaangbü songsido ai lai kikei thenan lenashi.
2.	 Somba leweshang ka lai satko kikei?
3.	 Nongnaebouei phejinei Somba aila maang to shatkei?
4.	 Sombaei nongaebou takteiko ai lensan phean chühkei?
5.	 Nongnaebouei haoeibü langkei shanga Somba la ai lenkei?
6.	 Nongnaeboueibü langkei ka Sombaei ai ditletbü hapbei?
7.	 Pik yakshang chüm kho haoeibü tükdebü wesido hapbü khangshang dogo 

Sombaei aila dambo ong kikei?
8.	 Ho lensan ka nyikei ai ditletda?

B. 	 Ho ngühli khangbü a Sombaeibü thechüh lai kikei hoba thonbü a haoeibü 
thechüh lai kikei  takteiko doashi:

C.	 Ho aoei ao to laukei:
1. No aila lewela haumang asühda?
   ___________________________
2. No hanei ai kümbo setda?
   ___________________________
3. Kaibü wentek khamda.
   ___________________________
4. Lubü toje ngeibü langkei ho aei thu maia.
   ___________________________

D. Ngühphatbü “The to chühan ngühjem teku” laubü tetlabü kho nyi müt 
ateibü  thenyek to ong  chühan haoeneibü langkei thu shanga lenenla 
athüklabü.

	 Kho tügübü ngühphatbü penyi damanashi hoba khoeibü tetlabü janyinan 
lenashi.

Shaangbü thechüh

1.
2.
3.

Thonbü thechüh

1.
2.
3.

E. 	 NEINOUBÜ KÜMTHEN: Müt nyi pang pienashi.
	 Neinoubü kümthen – Kho tetlabü, müt ateibü haang/ songsido tügütham 

neinouko kümen lenbü.  Phanga thu lenen kibü kho neinouen lenashi.
(a)	Somba ba ka saüjung satla kümbo kibü jihsiphai a lelenbouei lapenda. Khei 

haüthükjinei haosi ai ai ong lauyuan kila kho phatko neinouen lenashi. Kasi 
yoka müt che Somba hoba müt che lelenbou dogo kümashi.

(b)	Somba hoba hao thangbou. Sombaeibü thangbouei Somba leweshang ka 
satla kümbü senetla haujemda. Kho thusilam a haosi ai ai ong joyulauyuan 
kila kho phatko neinouko lauen lenashi.

F.	 Nashousi wekoei ngühtet lenen kibü shuong kho blackboard a doashi 
hoba kaangpang wean lenashi.

SANOU LENBÜ BHUKLONG
(ZELIANGEIBÜ NGÜHLI)

DITLETLABÜ NYEKCHÜH 
Nashousi shuongei:-
1. 	Lensan ho ditenko maisho weanlabü.
2. 	Lensan ho ka ngühtet haanbü lamenlabü.
3. 	Likobü jenanouna hoba lennyu lenbou shuong la ho lensan shanga lenla thüklabü.
4. 	Ho lensaneibü thailei pendou ashedtiko doanlabü.
5. 	Langkei a ai thebülanbü lekei kho aleilutilabü.
6. 	Mütshuong to thuiyulabü song ngelabü.
7. 	Ho lensan ka haanbü ngühshuong hoba ngühtet ditletlabü hoba khübü kho jungeiko 

ngüh  lauanlabü.

11

Nyetche Zeliangbü müt che osa sang 
che to hauko kikei. Nangnaksije  
hao yam a yeplabü lele sühkei. Hao 
haksolabü yamlamang kho shabü 
mühghaü shuong kishang kaoen 
kikei. Kaoen amaibü kho shanga 
sangbü shuongei haola lenan kikei. 

Ladang shabü mühghaüei shilaje 
telang lausikei nyek moan insiaubü 
yei a ong lepeilangeiko kishi dogo 
lenan kiteikei. Khei kümsiong shabü 
mühghaü khola insiaubüei aklabü 
hoba haoen hailabü dogo lenkei.

Hao yeplabü kaoen lambo paijinei, 
shabü mühghaü che haüyukei hoba 
hao to wapyukei. Haosi wapyubü 
kho busidei pendouei hapbei. Thonla 
haoei shabü mühghaü kho haitikei 
lausikei haokei hansho leilukei. Nang 
nakko nakko loujinei hao aeibou 
hatbümokbüei shenkei. Khoei, hao 
haksola shanga bu cheka bu cheto 
sukojako pheko paikei lausikei shabü 
mühghaü shuong to hatbü ka aoeikei 
he dogo alau. Bhuklong cheei müt 
khoto aeibou sanouko chühkei 
hoba hao to thuila maangangkei. 
Bhuklongei hao to laukei, “Ngei 
kala haksoshang kulabü lausikei 
ladang shabü mühghaü shuong no 
lambo loulaje, no tütopei hoba hak 
tühin”, Müt khoei jongaikei, “Thumai, 
bhuklong. Nyi ai lenkeije, ngei khei 
kümlabü”.

Longche kian phaia, shabü mühghaü 
shuongei, haoen yokabü aoei 
haitikeije kho müt lambo busidei 
pendou to pheko pheko paikei 
lausikei aoeikei alen. Thonleko, shabü 
mühghaü shuong bhuklong jungto 
loukei hoba heshou müt che ho 
kaoen a paiko haplou dogo phekei. 
Bhuklong aeibou hatkei lausikei 

haoeibü maang kümetan jongaikei, 
“Ngei angekei”. Shabü mühghaü 
shuong khoei hao to maangalem 
aieilausi müt la akbü siieibü lem 
haoen la hikei. Songbüdobü 
bhuklongei haoeibü buphek shuong 
shingan litikei hoba khünei yukjishou 
shuong pakan kibü kho kuko laukei, 
“Kan mühei haita sai, ho shauashi”. 
Ai kümla amaisije, shabü mühghaü 
shuongei heshoubou to khükko okko 
hoba phangyuko satkei.

Bhuklongei hao la sanou lenbü ka 
heshoubou la nyeksi angkei. Haoeibü 
langkei khümenbü shanga bhuklong 
la thumai nyensang kukei. Hobaje 
heshoubouei bhuklong to thekolanko 
laukei, “Tat ka jaüan ngei hoba küshi 
küshousishuong aoeikei bhuklong 
awaplabü”. Langesaoan phaia 
heshoubou kho hao haubü sang to 
meimeikei hoba haoei ladangkei 
bhuklong kho ühaüyu lausikei haoei 
ai thekeilankeije, ladangkei aleilu.

Khoei tat sühko, Zeliang Nagabü 
shuongei bhuklong lan ong kisikei 
awapda dogo tetda.

NGÜHTET 
1. Osa	 : Saabü ayingsi hebü kaoen
2. Wapyubü	 : Dangboulabou haitila shibü
3. Hatbümokbü	: Maangpon hanko yeibü; Maang ayangenbü
4. Sukojako	 : Aijiche shanga eaaoa phebü; sanoushi dogo phebü
5. Thebülanbü	 : Aiji kümlabü ayingsi akümlabü dogo theletbü



43

THAILEI
A.	 Phebü jongaiashi:

1. 	 Ai kümsiong shabü mühghaü haida dogo sangkabü shuongei heshoubou la 
lenkei?

2. 	 Haksoshang lambo paijinei ai haüthükkei?
3. 	 Aoei heshoubou la thuila maangangkei?
4. 	 Heshoubou kho lambo ao loukei? Aila?
5. 	 Songbüdobü bhuklongei shabü mühghaü shuong  thedanga ai kümbei hoba 

laukei?
6. 	 Heshoubou la aila nyeksi angkei?
7. 	 Zeliangbü shuongei tat sühko aila bhuklong awapda?
8. 	 Kaibü langkei a ho ngühli a lenbü tügü aiche haklamoklabü thusilam 

haüthüklou? Haüthükan kisi  likobü  jenanouna shuong la phanen  lenashi.

B.	 Ashenbü a shentiashi:
1. Nyetche ________ müt che osa sang to haukei.
2. Heshoubou shabü mühghaü to ________ kho _________ pendouei hapbei.
3. Nang nakko loujinei heshoubou ________ shenkei.
4. Shabü mühghaü shuong heshoubou to ________ hoba ________ satkei.
5. Heshoubouei ai _______ , ladangkei ________.

C.	 Tükde jongaibü pienashi:
1.	 Yamlamang kho ai kishang kaoen kikei?

a) 	 Shabü meisu shuong.
b) 	 Shabü mühghaü shuong.
c) 	 Kokbüsembü shuong.

2.	 Shabü mühghaü to hatbü ka aoeikei ________
a) 	 asunglet.
b) 	 üh dogo alau.
c) 	 chühmang asüh.

3.	 Thebülanbü tügü Zeliangbü shuongei ladangkei ________
a) busidei awapda.
b) buphek awapda.
c) bhuklong awapda.

D.	 Kuan kibü ngühlin khübü khoto shanyuko jinyoan ngühli shangashatko 
luongtiashi:
1. 	 Choba che kikei hoba haoeibü sangle a kibü mütshuong haulohaushedbü 

shuong.
2. 	 Haoei haoen la song lenlep dogo janthetkei.
3. 	 Pühlam jenyua haoei laang yaangbü che denan phokei.
4. 	 Shaangleko müt che loukei. Haoeibü samkeisamuk leian laang kho kojung 

tankei.
5. 	 Nyiboubü mütei haoeibü masuei senbü kailong laang kojung tankei.
6. 	 Semboubü müt koli a setan loubü laang aiko domjung satkei.

7. 	 Chobaei mütshuong pendou ngashaikei.
8. 	 Laang kho khokan apla lenkei.
9. 	 Laang phanga namsek hon juong kiteikei.
10. Chobaei laukei, “Kanei laang kho khokan sattikei tügüje, hon kho kaneibü 

yingkhoulabü”.
11. 	Khünyet ka khangen, mütshuong  ahauloko kikei.

E.	 Yen to hauko kibü heshoubou kho no yingkei tügüje, nyi bhuklong kho la 
lai shemngaila? Kaibü class la lenashi.

